
73

ALTERNATIW  EKERANÇYLUK  ÜÇIN  GELIOTEHNOLOGIÝALARA 
ESASLANÝAN  TOPLUM

Meretdurdy Aşyrowiç Gurbanýazow 
Türkmenistanyň Ylymlar akademiýasynyň Tehnologiýalar merkeziniň 
Daşky gurşawy goramagyň tehnologiýalary barlaghanasynyň müdiri, 

tehniki ylymlaryň kandidaty

Gysgaça beýan

«Altyn asyr» Türkmen kölüniň (AATK) we onuň zeýakaba ulgamynyň ugrunda energiýanyň 
gaýtadan dikeldilýän çeşmeleriniň hasabyna dolandyrylýan energiýa we suw tygşytlaýjy galyndysyz 
melioratiw toplum ylmy esasda işlenilip düzüldi we onuň tehnologik düzüminiň hem-de ony utgaşykly 
dolandyrmagyň tehnologik iş düzgüniniň täze çözgütlere esaslanýan täzeligini we ilkinjiligini 
kepillendirýän 902-nji belgili oýlap tapyşyň çäklendirilen patenti Türkmenistanyň Maliýe we 
Ykdysadyýet ministrliginiň Intellektual eýeçilik boýunça döwlet gullugyndan 2022-nji ýylyň iýun 
aýynyň 8-ine alyndy. Bu ylmy iş 2017-2021-nji ýyllar aralygynda TYA-nyň Tehnologiýalar merkezinde 
Döwlet Maksatnamasynyň çäklerinde alnyp baryldy.

AATK-niň hem-de onuň zeýakaba ulgamynyň ugrunda Garagumuň çöl şertlerinde ekerançylyk 
meýdanlaryny döretmek üçin peýdalanmak maksady bilen alnyp barlan ylmy barlaglarda şeýle 
wajyp meseläniň alternatiw çözgüdiniň birine seredilýär, ýagny energiýanyň gaýtadan dikelgilýän 
çeşmeleriniň (Günüň, ýeliň, suwuň, biogazlaryň energiýalarynyň) hasabyna dolandyrylýan energiýa 
we suw tygşytlaýjy täze melioratiw toplum ylmy esasda işlenilip düzüldi.

Şeýle alternatiw melioratiw toplumyň düzümine: oba hojalyk ösümliklerini ösdürip ýetişdirmek 
üçin suw tygşytlaýjy tehnologiýada işleýän suwaryş ulgamy (kämilleşdirilip işlenip düzülýän 
damjalaýyn we emeli ýagyş ýagdyrmak usullary) we toplumda peýdalanylýan suwy hem-de elektrik 
energiýasyny tygşytly we rejeli ulanmak üçin ekerançylykda suwaryşy awtomatlaşdyryjy ulgamy, 
toplumda özara tehnologik arabaglanyşygy bolan elektrik energiýasyny öndüriji desgalar ulgamy 
(elektrik energiýasyny öndüriji beket), toplumda ekerançylykda peýdalanmak üçin zeýakaba şor suwlary 
duzsuzlandyryjylar (elektrodializ, ters osmos membrana usullarynda, şeýle-de Gün tehnologiýasynda 
akaba şor suwlaryny duzlardan arassalaýan ulgam), ýaşaýyş jaýy bilen utgaşdyrylan (çatylan) Gün 
ýyladyşhanasy, topluma gerek biogazy hem-de biodöküni öndüriji Gün biogaz tehnologik desgasy, 
gün desgalarynda peýdalanmak üçin gün şöhlesiniň ýylylyk energiýasyny toplap saklaýjy «Gün 
howzy» hem-de beýleki kömekçi desgalar girýärler.

Bu melioratiw toplumyň tehnologik iş shemasyna girýän, ýokarda sanalyp geçilen onuň düzüm 
bölekleri, ýagny topluma girýän dürli gün desgalary we olaryň utgaşykly energiýa tygşytlaýjy iş 
düzgünleri ylmy esasda yzygiderli kämilleşdirildi we häzirki wagtda olara degişli birnäçe patentler 
(Gün biogaz desgasy, Gün suw süýjediji desga, Gün ýyladyşhanasy atlary bilen) alyndy. Bu ekologiýa 
taýdan galyndysyz melioratiw toplumda hiç hili adaty energiýa çeşmelerinden peýdalanylmaýar.

Esasy sözler: melioratiw toplum, biogaz, gün batareýleri, elektrodializ, ters osmos, biodökün, 
bioreaktor, gazgolder, substrat, termogen bakteriýalar, bioýylylyk, termobiohimiki.

Ulanylmagy mümkin bolan ýerler

«Altyn asyr» Türkmen kölüniň we onuň zeýakaba ulgamynyň täsir edýän çäklerinde awtonom 
energiýany we suw üpjünçilikli täze alternatiw ekerançylyk meýdanlaryny döretmek.

Giriş

Hormatly Prezidentimiz Arkadagly Serdarymyzyň tagallalary we tutumly işleri netijesinde 
Türkmenistanyň oba hojalygynda ekerançylykda suw serişdelerini tygşytly ulanmaga örän uly üns 
berilýär. Gahryman Alym Arkadagymyzyň başlangyçlary bilen bu mesele boýunça «Altyn asyr» 
Türkmen kölüni we onuň şor suw akabalaryny hem-de oňa ýanaşyk ýerleri oba hojalygynda netijeli 
ulanmagyň tehnologiýalarynyň hem döredilmelidigi  bellenilýär. Türkmenistanyň yssy we gurak 
klimat şertlerinde ýerleşmegi hem-de suw baýlyklarynyň çäkliligi, ýurdumyzyň oba hojalygynda 
ekerancylykda suwaryş suwlaryny aýawly we tygşytly peýdalanmagy, şeýle hem suwaryşa ýaramsyz 
suwlary gaýtadan işläp, olary ekerançylykda peýdaly ulanmagy talap edýär.

«Altyn Asyr» Türkmen kölüniň (AATK) gurluşygy Garagum sährasyny suwlandyrmakda şorsuw 
akabalaryny peýdaly we ygtybarly ulanmagyň meselelerini orta goýýar. Onuň esasy meseleleriniň biri 
hem şorsuw akabalaryny içmek üçin süýjetmek bilen bir hatarda, ony ekerançylykda peýdalanmak 
üçin duzsuzlandyrmak bolup durýar. Bu maksada ýetmek üçin sähralyk ýerlerde Günüň we ýeliň 
energiýalaryndan giňişleýin peýdalanmagyň giň mümkinçiligi döreýär. Şol sebäpli sähralyk ýerleriň 
içinden akyp geçýän şorsuw akabalarynyň suwlaryny peýdalanyp, kiçi ekerançylyk meýdanlaryny 
döretmek üçin gaýtadan dikelýän energiýa çeşmelerini, ýagny Günüň, ýeliň, biogazlaryň we zeýakaba 
suwlarynyň akym energiýalaryny utgaşykly hem-de netijeli ulanmagyň mümkinçilikleri we geljegi 
uludyr. Bu Garagumuň ekologiýasy babatda hem örän wajyp meseledir.

«Altyn asyr» Türkmen kölüniň işe girizilmegi bilen («Altyn asyr» Türkmen köli, 2009) onuň 
şorsuw akabalarynyň ugrunda çöl şertlerinde oba hojalyk ekinlerini ösdürip ýetişdirmäge şert döredi. 
Bu bolsa, öz gezeginde, alymlaryň öňünde birnäçe çözmeli meseleleri goýýar, şol bir sanda hem 
ýurdumyzyň gurak klimat şertleri oba hojalygynda suw serişdelerini tygşytly peýdalanmagy hem 
esasy meseleleriň hatarynda goýýar. Dünýä tejribesinde köp ýurtlarda şor deňiz suwlaryny süýjedip 
peýdalanmak meselesine uly üns berilýär, şol bir sanda Türkmenistanda hem çöl şertlerinde akaba şor 
suwlaryny duzsuzlandyryp ekerançylykda peýdalanmak mümkinçiligi we ony ylmy esasda çözmegiň 
meseleleri ýüze çykýar. Çöl şertlerinde akaba şor suwlaryndan ekerançylykda peýdalanmak üçin, 
oba hojalyk ösümliklerine ýaramly suwlary almak, bu mesele boýunça ylmy-barlag işlerini geçirmek 
häzirki döwürde wajyp meseleleriň biri bolmak bilen, Türkmenistanyň Ylymlar akademiýasynyň 
Tehnologiýalar merkezinde bu ugurda Döwlet Maksatnamalary boýunça meýilnamalaýyn ylmy-barlag 
işleri yzygiderli alnyp barylýar.

Zeýakaba suwlaryny awtonom alternatiw tok çeşmesi bilen üpjün edilen suw süýjediji desgalaryň  
kömegi bilen gaýtadan işläp, olary ekerançylykda ulanmagyň mümkinçilikleriniň öwrenilmegi 
hem-de bu ugurda ylmy barlag işleriniň geçirilmegi alternatiw melioratiw toplumlary döretmäge, 
ýagny «Altyn asyr» Türkmen kölüniň we onuň şorsuw akabalarynyň boýunda ýerleşýän az ilatly 
ýerleri ter oba hojalyk önümleri bilen yzygiderli üpjün etmek ücin kiçi ekerançylyk meýdanlaryny 
döretmäge mümkinçilik berer. 

«Altyn asyr» Türkmen kölüniň Garagumuň içinden akyp geçýän Baş şorsuw akabasynyň 
ugrundaky ekerançylyga ýaramly topraklarda oba hojalyk ekinlerini ösdürip ýetişdirmek üçin 
suwarymly kiçi ekerançylyk meýdanlaryny döretmekde esasy mesele ol ýerleriň elektrik energiýasy 
bilen üpjünçiligi bolup durýar. Bu maksat üçin energiýanyň alternatiw çeşmelerini, ýagny Günüň, 
ýeliň energiýalary bilen bir hatarda, şorsuw akabalarynyň suwunyň hereket energiýasyny, elektrik 
toguny öndürmek üçin ulanmak onuň ekologiýa we ykdysady tarapdan örän amatlydygyny hem-de 
netijelidigini görkezýär. Ol şorsuw akabasynyň ugrunda şeýle maksatlar üçin çölüň içinden geçýän 
elektrik tok geçirijilerini gurmakdan ýa-da dizel desgalaryny ulanmakdan örän arzan we amatlydyr, 
sebäbi şeýle melioratiw toplumyň  tehnologik düzüminiň energiýa üpjünçiliginiň çig maly hökmünde 
ýerli tebigy alternatiw serişdeler, ýagny Günüň, ýeliň, biogazyň energiýalary we ýerli suw serişdeleri 
peýdalanylýar.

Ylmy işlere syn

Dünýä tejribesinde köp ýurtlarda şor deňiz suwlaryny süýjedip peýdalanmak meselesine uly 
üns berilýär. Meselem, arap döwletlerinde we Ysraýylda şeýle meselä örän uly üns berilýär hem-de 
bu ugurdan önümçilik maksatly dürli taslamalar durmuşa geçirilýär. Şol bir sanda Türkmenistanda 
hem çöl şertlerinde akaba şor suwlaryny duzsuzlandyryp ekerançylykda peýdalanmak mümkinçiligi 
we ony ylmy esasda çözmegiň meseleleri ýüze çykýar. Çöl şertlerinde akaba şor suwlaryndan 
ekerançylykda peýdalanmak üçin oba hojalyk ösümliklerine ýaramly suwlary almak, bu mesele 
boýunça ylmy-barlag işlerini geçirmek häzirki döwürde wajyp meseleleriň biridir. Türkmenistanyň 
Ylymlar akademiýasynyň Tehnologiýalar merkeziniň Daşky gurşawy goramagyň tehologiýalary 
barlaghanasynda bu ugurda Döwlet Maksatnamasynyň çäklerinde toplumlaýyn ylmy-barlag işleri 
alnyp barylýar.

Soňky ýyllarda Gün energiýasynyň arassa çeşmelerinden giňden peýdalanylýar. Bu ugurdaky 
taslamalar halk hojalygynyň ähli pudagyny gurşap aldy. Türkiýe Respublikasynyň GAPTAEM 
(Günorta-Gündogar Anadoly taslamasy oba hojalyk ylmy-derňew instituty) tarapyndan gurnalan 
Gün energiýasy bilen işleýän suwaryş ulgamy 2016-njy ýylda synagdan geçirildi. Ulgamda gün 
batareýleriniň öndürýän toguny toplaýan 2 akkumulýator, 1 elektrik hereketlendirijisi we dürli 
çuňlukdan suwy çykaryjy suw sorujysy bardyr. Ol 14 sagat işlemäge ukyply bolup, ilkinji gezek 
synagdan geçirildi. Institutyň degişli alymlar topary bu taslamanyň üstünde 5 ýyl işlediler. Bu synag 
ulgamyny ýurduň Sanlyurfa şäheriniň golaýyndaky ekerançylyk ýerlerinde ulanmak göz öňünde 
tutulýar. Ekin meýdanlarynyň yssy klimatda tiz-tizden suwarylmagy zerur bolup durýar, şol sebäpli 
“Bu ulgamyň berjek peýdasy sanardan köp bolar” diýip, institutyň alymlary belleýärler.

Esasy bolüm

Bu ylmy işiň beýanynda şeýle wajyp meseläniň alternatiw çözgüdiniň birine seredilýär, ýagny 
çöl şertlerinde AATK-nyň şorsuw akabalarynyň duzly suwlaryny ekerançylykda peýdalanmak 
üçin işlenilip düzülen, özbaşdak alternatiw energiýa üpjünçiligi bolan awtonom melioratiw toplum 
hödürlenilýär. Hödürlenilýän bu melioratiw toplumyň energiýa üpjünçiliginde gaýtadan dikeldilýän 
energiýa çeşmeleriniň peýdalanylmagy, şeýle toplumyň ykdysady we ekologiýa taýdan ähmiýetini  
artdyrýar. Bu bolsa oba hojalygynyň şu günki günüň ornaşdyrylýan tehnologiýalaryna bildirýän 
ýokary talaplaryna doly gabat gelýär. Bu işde akaba şor suwlaryny gaýtadan işläp, AATK-nyň Baş 
şorsuw akabasynyň ugrunda kiçi alternatiw ekerançylyk meýdanlaryny döretmek boýunça geçirilýän 
ylmy-tehniki barlag işleri baradaky meselä garalýar.

Ylmy işde berilýän ylmy-tehniki  maglumatlara göra, akaba şor suwlaryny ekerançylykda ulanmak 
üçin gaýtadan dikelýän energiýa çeşmelerini peýdalanyp işleýän suwaryş desgalarynyň toplumynyň 
tehnologik shemasy we bu hödürlenilýän melioratiw toplumyň düzüm bölekleriniň tejribe-synag 
nusgalyklary işlenilip düzülen hem-de olaryň işjeňliginiň ylmy-tehniki, konstruktorçylyk barlag işleri 
barada durlup geçilen.

Şonuň üçin Baş şorsuw akabasynyň suwuny süýjedip ulanýan kiçi suwarymly ekerançylyk 
meýdanlaryny döretmegiň energiýanyň alternatiw çeşmelerini peýdalanýan tehnologiýalara 
esaslanýan iş shemasyny hödürleýäris. Türkmenistanyň Ylymlar akademiýasynyň Tehnologiýalar 
merkezinde awtor tarapyndan kiçi ekerançylyk meýdanlaryny döretmek üçin, energiýanyň alternatiw 
çeşmelerini peýdalanyp işleýän energiýa we suw tygşytlaýjy tehnologiýalara esaslanýan melioratiw 
toplumyň iş shemasy işlenilip taýýarlanyldy. Bu hödürlenilýän ulgama degişli Gün bilen işleýän 
desgalar innowasion çözgütler esasynda işlenilip düzüldi (1-nji surat) (M.A. Gurbanýazow, 2020).

1-nji surat. Alternatiw energiýa çeşmelerini peýdalanyp işleýän awtonom suwaryş toplumynyň shemasy: 
1 – AATK-nyň Baş şorsuw akabasy; 2 – mini gidroelektrik bekedi; 3,11 – elektrik suw göterijisi; 4 – tok paýlaýjy 

(tok öwrüjili we zarýad gözegçilikli); 5 – gün batareýleri; 6 – ýel generatory; 7 – akabanyň şor suwuny akkumulirleýji; 
8 – membranaly suw duzsuzlandyryjy desga; 9 – duzsuzlandyrylan suw; 10 – ösümlik suwarmak üçin ýaramly suw; 

12 – suw basyşly diň; 13 – suwuk mineral dökün; 14 – gün ýyladyşhanaly ýaşaýyş jaýy; 15,23 – damjalaýyn suwaryjy 
ulgam; 16 – gaz generatory(GG); 17 – gün biogaz desgasy; 18 – gün kollektory; 19 – ýokary hilli organiki dökün; 

20 – damjalaýyn suwaryş usulynda peýdalanmak üçin galyplarda ýörite şekil berlen çyglandyryjylar; 21 – emeli ýagyş 
ýagdyryjy sywaryş desgasy; 22 – zeýakaba şor suwlaryny duzsuzlandyryjy membranaly desgadan çykýan has ýokary 

şorlaşan zyňyndy şor suwlary gaýtadan peýdalanýan  suwaryjy desga

Şular ýaly özbaşdak energiýa we suw üpjünçilikli melioratiw toplumyň bir görnüşiniň modeli 
awtoryň gatnaşmagynda işlenilip düzüldi we onuň taýýarlanylan maketi Gazagystan Respublikasynyň 
Astana şäherinde «Geljegiň energiýasy» ady bilen geçirilen EKSPO-2017 bütindünýä sergisinde 
Türkmenistanyň «Tebigat – energiýanyň tükeniksiz çeşmesi» şygary bilen geçirilen pawilonynda 
görkezildi (2-nji surat), şeýle-de bu maket boýunça awtor tarapyndan taýýarlanylan çykyş 2021-nji 
ýylyň 2-3-nji dekabrynda Özbegistan Respublikasynyň Daşkent şäherinde geçirilen CADI 
konferensiýasynyň stend sessiýasynda hem prezentasiýa edildi.

2-nji surat. Awtonom energiýa üpjünçilikli melioratiw toplum

Şeýle meselede kiçi suwarymly ekerançylyk meýdanlaryny döretmek üçin şorsuw akabasynyň 
suwunyň hereket energiýasynyň kömegi bilen işleýän kiçi kuwwatly mini gidroelektrik desgalaryny 
döretmek energiýanyň bu alternatiw çeşmesini ulanmagyň netijeli ugrudygyny görkezýär. Türkmen 
kölüniň Baş akabasynyň suwunyň tizliginiň 0,3–0,5 m/sek çenli bolmagy (geçirilen tejribe 
barlaglarynyň netijeleriniň görkezişi ýaly), şeýle maksatlar üçin zeý suwunyň hereket energiýasyny 
peýdalanmak, kiçi kuwwatly mini desgalaryň kömegi bilen durnukly bolan elektrik toguny öndürmäge 
mümkinçilik döredýär.

Kiçi ekerançylyk meýdanlary üçin bu suwaryş ulgamynda zeýakaba suwlaryny şorsuzlandyryjy 
elektrodializ desgasynda suwaryşa ýaramly duzlulygy 0,8–1,0 g/l bolan arassa suw alnyp, ol 
ulgamyň damjalaýyn usulyndaky suwaryşyna berilýär, elektrodializ desgasyndan zyňylýan, işlenilen 
şor suwlaryň düzüminiň duzlulyk derejesiniň artmagy bilen, ol ulgamdaky Günüň energiýasyny 
ulanyp işleýän suwaryjy desga berilýär we ol ýerde şerebeli suwlar doly duzsuzlandyrylmak arkaly 
ösümlikleri suwarmaga peýdalanylýar. Şeýlelikde, ol bu ulgamyň tutuş möwsümde doly galyndysyz 
işini hem amala aşyrýar.

Awtonom suwaryş toplumynyň alternatiw energiýa üpjünçiligi
Günüň, ýeliň we akabanyň şor suwunyň akym energiýalaryny (M. Gurbanýazow, A. Durdakow, 

2013) peýdalanyp işleýän kiçi kuwwatly utgaşdyrylan energiýa gurnawlary ulgamyna ýel elektrik 
generatory (6), gün batareýleri (5), mini gidroelektrik desgasy (2), elektrik akkumulýator batareýleri, 
zarýad gözegçilikli köpfunksiýaly inwerter girýär (M. Gurbanýazow, W. Moçalow, 2010). Alternatiw 
energiýa çeşmelerini peýdalanyp akabanyň şor suwlaryny (1) ekerançylykda ulanýan awtonom 
suwaryş toplumynda (1-nji surat) emeli ýagyş ýagdyryjy suwaryş desgasyna (21) gerek bolan 
ýangyç, gaz generatorynda (16) we oňa gerek biometan gazy, şeýle hem gün ýyladyşhanasyny (14) 
möwsümleýin ýylatmak üçin gerek biogaz bolsa gün biogaz desgasynda (17) öndürilýär.

Bu maksat bilen hödürlenilýän awtonom suwaryş toplumy üçin gün biogaz desgasynyň kiçi 
öndürijilikli kämilleşdirilen görnüşiniň konstruksiýasy işlenilip düzüldi. Onuň täzeligine bolsa patent 
bermek baradaky çözgüt alyndy (M. Aşyrbaýew, M. Gurbanýazow, 2018) we onuň tejribe-synag 
nusgasy döredildi (M. Gurbanýazow, A. Akmämmedow, 2015, 2016). Onuň alternatiw energiýa 
çeşmelerini peýdalanyp işleýän bioreaktorynda biogazyň bölünip çykyş prosesini ýokarlandyrmak üçin 
onuň konstruksiýasyna täzelikler girizildi we awtor tarapyndan onuň täzeligine patent resminamalary 
taýýarlanylyp, Türkmenistanyň patent müdirligine hödürlenildi hem-de onuň täzeligine berlen çözgüt 
alyndy. Biogaz desgasynda geçirilen tejribe-synag barlaglary biogazyň çykyşynyň ýokary netijeliligini 
görkezdi, şeýle hem emeli ýagyş ýagdyryjy desga we beýleki maksatlar üçin ýokary potensially gaz 
görnüşli ýangyjy (wodorod bilen kislorodyň garyndysyny) öndürýän kämilleşdirilen gaz generatory (GG) 
işlenilip düzüldi (M. Gurbanýazow, A. Akmämmedow, 2010). Bu gat-pres görnüşindäki GG-niň işleýiş 
tehniki kadalary barlanylyp görüldi we optimal temperatura, konsentrasiýa çäkleri kesgitlenildi. 

Damjalaýyn usulda suwaryş ulgamy
Energiýanyň gaýtadan dikeldilýän görnüşlerini peýdalanýan suw tygşytlaýjy awtonom 

awtomatlaşdyrylan bu suwaryş toplumynyň düzüm bölekleriniň biri hem damjalaýyn usuldaky suwaryş 
ulgamydyr. Ol ýerde akaba şor suwy membranaly suw duzsuzlandyryjy desga (10) berlip, ösümlige 
ýaramly duzlulyk derejesine çenli duzsuzlandyrylýar we suw göterijiniň (11) kömegi bilen damjalaýyn 
usuldaky suwaryş ulgamynyň (15),(23),(21) suw diňine (12) berilýär. Bu maksat bilen duzlylyk 
derejesi 1,7-6,0 g/l bolan akaba şor suwlaryny duzsuzlandyryjy gün batareýleriniň öndürýän elektrik 
togunda membrana usulynda işleýän elektrodializ desgasynyň (EDD) kämilleşdirilen konstruksiýasy 
we onuň 60 litr/sag we 200 litr/sag öndürijiligi bolan synag nusgalary (M.A. Gurbanýazow, A.R. 
Nowruzhanow, 2013, 2014) we ters osmos usulyndaky desga işlenilip düzüldi hem-de olarda ylmy- 
barlaglar, tejribe-synag işleri geçirildi (M. Gurbanýazow, A. Nowruzhanow, №2, 2017, №4 2017, №4 
2016), şeýle hem termofil kadasynyň optimal 52–560°С temperaturada işleýän galyndysyz gün 
biogaz desgasynda (17) ownuk hem-de iri şahly mallaryň we towuk dersleriniň gazy alnyp, gaýtadan 

işlenilen ýokary hilli organiki dökünlere (19) ýörite galyplarda silindrik görnüşler berlip (20), olar 
suw tygşytlaýjy damjalaýyn usulda suwaryş ulgamynyň (15),(23) damjalaýjylarynyň ösümligiň 
toprakdaky köküni çyglandyryjysy we iýmitlendirijisi hökmünde ulanylýar.

Bu maksat bilen işlenilip düzülen gün biogaz desgasynda (M. Gurbanýazow, 2021) geçirilen 
ylmy barlaglaryň netijesinde sygyr we goýun dersleri, towuk dersleri hem-de olaryň garyşyk dersleri 
gaýtadan işlenilende biogaz ýangyjy bilen bir hatarda ekologiýa taýdan arassa ýokary hilli organiki 
döküni öndürip bolýandygy görkezildi (M. Gurbanýazow, M. Çopanow, 2010). Ol barlaglaryň 
netijeleri 1-nji tablisada berilýär.

1-nji tablisa

Gün biogaz desgasynda öndürilýän biodöküniň düzümi

Dersleriň göterim 
massa gatnaşyklary (%) 
(goýun+sygyr+towuk)

Absolýut gury agramdaky düzüm mukdary Uglerodyň azoda 
bolan gatnaşygy 

(С:N)
umumy azot (N) fosfor P205 kaliý K20 galyndy

Goýun dersi (100) 1,40 1,32 1,92 29,73 25,1
Sygyr dersi (100) 1,96 1,40 1,82 36,72 16,11
Towuk dersi (100) 3,36 1,84 3,06 58,96 6,11

50+30+20 2,52 2,34 2,03 28,98 14,1
60+30+10 2,52 1,51 1,99 31,14 20,5
60+10+30 2,80 1,40 1,46 31,66 17,4
20+40+40 2,52 0,86 1,92 28,81 14,1
10+50+40 2,22 1,18 2,26 31,93 15,2
10+60+30 1,96 1,25 2,19 36,93 16,1
20+50+30 1,96 0,83 2,23 29,14 18,3

Gün biogaz tehnologik desgasynda alnan ekologiýa taýdan arassa ýokary hilli organiki döküniň 
hilini kesgitlemegiň esasy edilip, uglerodyň azoda bolan gatnaşygy (С:N) we umumy azodyň düzüm 
mukdary alyndy. Eger-de absolýut gury agramdaky umumy azodyň mukdarynyň hasaby 2%-den 
az bolmadyk we uglerodyň azoda bolan gatnaşygy (С:N) 20-den geçmeýän ýagdaýynda bu alnan 
organiki döküniň ýokary hillidigini we onuň ulanarlyklydygyny görkezýär. Gün biogaz desgasynyň 
blok shemasy 3-nji suratda berlendir, şeýle-de energiýanyň gaýtadan dikelýän görnüşlerini 
peýdalanýan suw tygşytlaýjy awtonom suwaryş toplumynda elektrik energiýasyny we EDD-da 
duzsuzlandyrylyp ösümlikler üçin öndürilýän suwy tygşytlamak üçin damjalaýyn usulda suwarmagy  
awtomatlaşdyrmak arkaly suwaryş suwuny ösümliklere öz wagtynda geregiçe bermegi amala aşyrmak 
örän ähmiýetli meseleleriň biridir. Oba hojalyk ekinlerini suwarmakda suwy aýawly peýdalanmagyň 
şeýle awtomatlaşdyrylan suwaryş ulgamy ýurdumyzda suw serişdeleriniň çäkli şertlerinde ykdysady 
we ekologiýa taýdan örän ähmiýetlidir.

3-nji surat. Biogaz tehnologik desgasynyň blok shemasy 
OD – organiki dökün; B – bioreaktor; MD – mal dersi; GK – gün kollektory; 

G – gazgolder; S – suw; BT – biogaz toplaýjy; U – ulanyjy

Şonuň üçin çölüň gurak we yssy tebigy howa şertlerinde suw tygşytlaýjy damjalaýyn usuldaky 
suwaryş ulgamyna suwaryş suwuny bermegiň has takyk awtomatlaşdyryş ulgamyny işläp düzmegiň 
örän uly amaly ähmiýeti bardyr. Şu maksat bilen bu awtonom suwaryş toplumynda, ekinleri 
damjalaýyn usulda suwarmagy awtomatlaşdyrmagyň işlenilip düzülen täzeligine patent alnan ulgamy 
hem hödürlenilýär.

Ýokary duzlulyk derejeli şorlaşan suwlary ulanýan suwaryş ulgamy
Hödürlenilýän bu awtonom suwaryş toplumynda damjalaýyn usuldaky suwaryş ulgamyna 

(15, 23) gerek bolan arassa suwy öndüriji membranaly suw duzsuzlandyryjy desgadan (8) çykýan 
has duzlaşan suw zeýakabasyna yzyna akdyrylmaýar. Ol suwy, şeýle-de akabanyň şor suwlaryny 
ekin suwarmakda peýdalanmak üçin Günüň we ýeliň energiýalaryny peýdalanyp, galyndysyz 
işleýän energiýa gurluşlarynyň (22), täzeligine patentler alnan birnäçe görnüşleri Gün energiýasy 
institutynda işlenilip düzüldi. Ösümlik suwarmaga ýaramly suwlaryň ýok ýerlerinde bu arzan we 
ýönekeý gurluşlaryň kömegi bilen birýyllyk ekinleri has şorlaşan zeýakaba suwlary bilen ösdürip 
ýetişdirmegiň mümkinçiligi bardyr. Bu gurluşlar ulanylanda topragyň şorlaşmagyna-da ýol bermeýär.

Emeli ýagyş ýagdyryjy suwaryş desgasy
Gaýtadan dikelýän energiýa çeşmelerini peýdalanyp, akabanyň şor suwlaryny ekerançylyk 

üçin ulanýan bu hödürlenilýän awtonom suwaryş toplumyna girýän suwaryş desgalarynyň biri hem 
alternatiw energiýa üpjünçilikli emeli ýagyş ýagdyryjy suwaryş desgasydyr (21). Onuň işlenilip 
düzülen tejribe-synag nusgasy 4-nji suratda görkezilendir. 

Elektrik
uçgun beriji

Ters klapan

Sowadyjy suwuň girişi

Ýanyş kamerasy

Desganyň içki
diwary

Desganyň daşky
diwary

Ýanyjy gaz

Gaz 
görnüşli ýangyç

Gaz 
görnüşli ýangyç

Suwaryş suwy

Gaz
generatory

Işlenilen gaz

4-nji surat. Alternatiw energiýa üpjünçilikli emeli ýagyş ýagdyryjy desga

Suwaryş toplumyndaky gün biogaz desgasynda (17) ýa-da gaz generatorynda (16) öndürilen 
gaz görnüşli ýangyç emeli ýagyş ýagdyryjy desga berlip, ol ýerde uçgundan partladylýar we suwuň 
üstünde emele gelen ýokary basyşyň täsiri bilen suwaryş suwy daşky gurşawa zyňlyp, ösümlikler 
üçin emeli ýagyş ýagdyrylýar.

Şeýlelikde, «Altyn asyr» Türkmen kölüniň Garagum sährasynyň içinden akyp geçýän Baş şorsuw 
akabalarynyň ugrundaky täze özleşdirilýän ýerlerde, ekerançylygyň elektrik energiýa üpjünçiliginden 
uzakda ýerleşýän şertlerinde oba hojalyk ösümliklerini ösdürip ýetişdirmek üçin awtonom energiýa 
we suw üpjünçilikli suwarymly kiçi ekerançylyk meýdanlaryny döretmek maksady bilen, gaýtadan 
dikelýän energiýa çeşmelerinden peýdalanyp işleýän desgalardan durýan melioratiw toplum ylmy 
esasda işlenilip düzüldi.

«Gün ýyladyşhanasyny» tejribe barlaglarynyň netijelerini seljermek arkaly kämilleşdirmek
Işlenilip düzülýän energiýa we suw tygşytlaýjy melioratiw toplumda ýylylyk energiýasyny 

öndürmegiň we ony toplap saklamagyň wajyplygy ýüze çykýar, ýagny toplumdaky özara baglanyşykly 
utgaşykly gündesgalarynyň goşmaça energiýa üpjünçiliginde, şol bir sanda Gün ýyladyşhanasynda 
toplanyp saklanýan ýylylyk energiýasyny peýdalanmagyň zerurlygy gelip çykýar.

Melioratiw toplumyň düzümine girýän desgalaryň biri hem Gün ýyladyşhanasy bolup, 
onuň goşmaça ýylylyk üpjünçiliginde bioýylylyk öndürijiniň ýylylyk energiýasyny hem-de Gün 
howzunda toplanýan ýylylyk energiýasyny peýdalanmagyň maksada laýyklygyny göz öňünde 
tutup, ol energiýalary öndürmegiň we toplap saklamagyň ylmy barlaglaryny geçirmek, şeýle-de ony 
peýdalanmagyň usulyny hem-de shemalaryny işläp düzmek, olaryň iş düzgünleriniň seljermelerini 
geçirmek boýunça ylmy işler alnyp baryldy.

Oba hojalyk mallarynyň, ýagny iri we ownuk şahly mallaryň, guşlaryň we at dersleriniň düzüminde 
termogen mikroorganizmleriň ösdürilip ýetişdirilmegi we olaryň işjeňliginiň ýokarlandyrylmagy bu 
gurşawlarda gyzgynlygyň bölünip çykmagyna, ýagny ýylylyk energiýasynyň öndürilmesine sebäp 
bolýar. Termogen bakteriýalaryň işjeňliginiň artmagy bilen öndürilýän bioýylylyk hem artýar. Bu 
dersleriň hersinde ýa-da garyşyk derslerde ýylylyk öndürijilik dürli hili bolmak bilen, ol bakteriýalaryň 
işjeňligine, gurşawyň çyglylygyna, düzüminde azodyň üýtgeýjiligine we ol ýerdäki howa çalşyga bagly 
bolup durýar. Geçirilen tejribe barlaglarynda 100% at dersi, 50% at dersiniň we 50% sygyr dersiniň 
garyndysy hem-de 100% sygyr dersi ulanyldy. Soňra taýýarlanylan gurşaw çyglylygyň ýokarda agzalan 
şertlerini berjaý edýän 60% derejesi bilen çyglandyryldy. Ol mal derslerinden taýýarlanylan gurşawa, 
ondaky termogen bakteriýalaryň işjeňligine, aerasiýa hadysasynyň geçişine we gurşawyň optimal 
çyglylygynyň üpjünçiligine baglydyr. 

Mal derslerinde 60%–70% çyglylykdan pes bolmadyk ýagdaýda bolup geçýän termobiohimiki 
hadysada bölünip çykýan ýylylygyň toplanylmagyny peýdalanmak meselesine garaldy. Bu maksat 
bilen sygyrlaryň, atlaryň we sygyr hem-de at dersleriniň garyndy massalarynda birmeňzeş tebigy 
howa şertlerinde tejribe barlaglary geçirildi. Tejribe barlaglarynyň netijeleri arassa at derslerinde 
bolup geçýän biohimiki hadysada ýylylygyň has köp bölünip çykýandygyny, şeýle-de ol hadysanyň 
dowamlylygynyň hem uzakdygyny görkezdi (ýagny 1,5 esseden hem köp). Gecirilen barlaglar 
atyň dersinden taýýarlanylan massada ýylylygy 60–70oС derejesine çenli almak mümkinçiliginiň  
bardygyny görkezdi. Şular ýaly usulyň kömegi bilen ýylylyk öndürmek we ony toplap melioratiw 
toplumyň düzümine girýän gün desgalarynyň ýylylyk üpjünçiliginde peýdalanmak mümkinçiligi 
bardyr. Ony geçirilen ylmy barlaglaryň netijesinden görmek bolýar (5-nji surat).

Bu agzalanlary göz öňünde tutup, ýylylygy öndürmegiň we toplap saklamagyň biousulyny 
öwrenmegiň maksady bilen geçirilen ylmy barlaglardan alnan maglumatlar seljerildi hem-de bu usuly 
gün desgalarynyň ýylylyk üpjünçiliginde peýdalanmagyň mümkinçilikleri görkezildi. 

Diýmek, atyň dersi ýa-da at dersi bilen garylan sygyr dersleri bioýylylyk akkumulýatory hökmünde 
peýdalanyljak bolsa, ol massanyň çyglylygyny optimal W = 60 – 70% aralykda saklamalydyr. Mal 
derslerinde 30-dan hem köp mikroorganizmleriň bolmagy dersiň öz-özünden çalt gyzyp başlamagyna 
sebäp bolýar. Ol bolsa bu bioýylylygy öndürmäge we uzakmöhletli saklamaga şert döredýär.

5-nji surat. Bioýylylygy öndürmek usulynda ýylylygyň gurşawyň çyglylygynyň 
optimal derejesine baglylykda üýtgeýjiligi 

Geçirilen tejribe-synag barlaglarynyň görkezişi ýaly, sygyr dersi öz-özünden haýal gyzyp başlaýar 
we ýylylygyň 50–52oС temperatura derejesinden geçmeýär, şeýle-de ol ýylylygy uzak möhlete saklap 
bilmeýär. Ol 20–25 günden geçse, 30oС-ä çenli pese gaçýar, emma atyň dersi peýdalanylanda bolsa 
70–75oС temperatura çenli bioýylylygy öndürmek we ony uzak möhlete saklamak, ýagny 2 aýdan 
hem uzak almak mümkinçiligi bardyr.

Termogen mikroorganizmleriň kömegi bilen bioýylylyk öndürmegiň usulynyň Gün 
ýyladyşhanasynda peýdalanylmagy onuň temperatura-çyglylyk kadalaryny sazlamaga, energiýa 
tygşytlylygyny üpjün etmäge mümkinçilik berer. Şeýle maksat bilen Gün ýyladyşhanasynyň goşmaça 
energiýa üpjünçilikli, energiýa tygşytlaýjy shemasy işlenilip düzüldi (M. Gurbanýazow, 2020) we 
onuň kämilleşdirilen konstruksiýasyna 09.06.2022 ýylda hasaba alnan oýlap tapyşyň 900-nji belgili 
patenti alyndy.

Netije

Alternatiw ekerançylygy döretmek üçin gün tehnologiýalaryna esaslanýan bu işlenilip düzülen 
toplum tehniki-ykdysady görkezijilere esaslanyp, her bir kesgitli ekerançylyk meýdanynyň göwrümine 
görä kuwwatlylygyny üýtgedip biler. Ol özüniň ekologiýa we ykdysady taýdan netijeliligi hem-de 
amaly ähmiýeti bilen tapawutlanýar. Alternatiw energiýa çeşmelerini peýdalanyp işleýän bu awtonom 
melioratiw toplum «Altyn asyr» Türkmen kölüniň çäklerinde we Garagum sährasynyň içinden akyp 
geçýän Baş şorsuw akabasynyň ugrundaky ekerançylyga ýaramly topraklarda oba hojalyk ekinlerini 
ösdürip ýetişdirmek, suwarymly kiçi ekerançylyk meýdanlaryny döretmek üçin niýetlenilip işlenilip 
düzüldi we ony ol ýerlerde ornaşdyrmak maksady bilen bu ugurdan yzygiderli ylmy-tehniki barlag 
işleri alnyp baryldy hem-de olar dowam etdirilýär, şeýle hem işlenilip düzülen bu hödürlenilýän 
awtonom energiýa we suw üpjünçilikli melioratiw toplumyň ekerançylykda ulanylmagy ýerleriň 
şorlaşmagynyň öňüni almakda görülýän netijeli çäreleriň hem biri bolup biler.

Аннотация

На научной основе разработана энерго и водосберегающая система безотходной 
мелиорации, управляемая возобновляемыми источниками энергии, вдоль Туркменского озера 
«Алтын aсыр» (TOАА) и его коллекторных ветвей. Ограниченный патент на изобретение № 902, 
гарантирующий новизну и оригинальность его технологического состава и технологического 
порядка его комплексного управления на основе новых решений, получен 8 июня 2022 года от 
Государственной службы по Интеллектуальной собственности Министерства финансов и 
экономики Туркменистана. Данная научная работа выполнялась в рамках Государственной 
программы в центре Технологии AH Туркменистана в период с 2017 по 2021 год.

В научных исследованиях, проводимых с целью создания сельскохоз-яйственных полей 
в пустынных условиях Каракумов в зоне TOАА и его коллекторна дренажной системы, 
рассматривается одно из альтернативных решений  важной проблемы, а именно на научной 
основе был разработан новый энерго и водосберегающий мелиоративный комплекс управляемый 
использо-ванием возобновляемых источников энергии (солнца, ветра, воды, биогазов).

В состав такого альтернативного мелиоративного комплекса входят: система орошения 
для выращивания сельскохозяйственных растений работающая по водосберегающей 
технологии (усовершенствованные способы капельного полива и искусственного дождевания) 
и система автоматизации полива для рационального и экономного использования воды и 
электроэнергии в комплексе, технологически взаимосвязанные объекты электроэнергетики 
(электростанция), опреснителей соленой воды сельскохозяйственного назначения в комплексе 
(электродиализ, обратноосмотические мембранные методы, а также  система солнечного 
опреснения соленой воды), солнечная теплица спаренная с жилым домом, солнечная биогазовая 
технологическая установка, которая производит биогаз и биоудобрения для нужд комплекса, 
«солнечный бассейн» аккумулирующий солнечную тепловую энергию, для использования в 
гелиоустановках, также и другие вспомогательные объекты.

Выше перечисленные составные части, входящие в технологическую схему данного 
мелиоративного комплекса, то есть входящие в состав комплекса различные солнечные установки 
и их совместные энергосберегающие правила работы постоянно усовершенствовались 
на научной основе и в настоящее время, была получена несколько патентов связанные с 
их новизной (под названием - Солнечная биогазовая установка, Солнечный опреснитель, 
Солнечная теплица). В этой экологически чистой и безотходной системе мелиоративного 
комплекса не используются ни какие традиционные источники энергии.
Ключевые слова: мелиоративный комплекс, биогаз, солнечные батареи, электродиализ, 
обратный осмос, биоудобрения, биореактор, газгольдер, субстрат, термогенные бактерии, 
биотепло, термобиохимическая.

Abstract

On a scientific basis, an energy and water-saving system of non-waste melioration, controlled 
by renewable energy sources, along the «Altyn Asyr» Turkmen Lake and its reservoir system has 
been developed. Limited patent for invention No. 902, which guarantees the novelty and originality 
of its technological composition and technological order of its integrated management based on 
new solutions, received from the State Intellectual Property Service of the Ministry of Finance and 
Economy. Turkmenistan June 8, 2022. This scientific work was carried out within the framework of 
the State Program at the Center of Technologies in the period from 2017 to 2021.

In scientific research conducted with the aim of creating agricultural fields in the desert 
conditions of the Karakum desert and its intellectual system, one of the alternative solutions to such 
an important problem is considered, namely the use of renewable energy sources (solar, wind, water). 
A new energy-saving reclamation complex has been developed on a scientific basis.

Also, the composition of the alternative reclamation complex includes: an irrigation system 
operating on a water-saving technology for growing agricultural plants (improved methods of drip and 
artificial sprinkling) and an irrigation automation system in the complex for the rational and regular 
use of water and electricity technologically interconnected electric power facilities (power plants), 
intelligent salt water desalination plants for agricultural purposes in a complex (electrodialysis, 
reverse osmosis membrane methods, as well as a salt water desalination system in solar technology), 
combined with housing construction (attached) Solar greenhouse, Solar biogas process plant that 
produces biogas and biowaste, solar pool, which collects and stores solar thermal energy for use in 
solar panels, and other ancillary facilities. 

He components listed above, which are included in the technological scheme of operation of 
this reclamation complex, i.e., various solar batteries included in the complex and energy-saving 
operating rules compatible with them, have been constantly improved on a scientific basis, and 
several patents have now been received. related (Solar Biogas Plant, Solar Water Purifier, Solar 
Greenhouse) c) has been obtained. This environmentally friendly reclamation system does not use 
traditional energy sources.
Keywords: healing systems, biogas, solar panels, electrodialysis, reverse osmosis, biowaste, 
bioreactor, gas tank, substrate, thermogenic bacteria, bioheat, thermobiochemistry.

